  
 

 

 

 

 

 

 

 

 

 

Монгол Улсын Их Хурлын 2017 оны намрын ээлжит чуулганы
Төрийн байгуулалтын болон Хууль зүйн байнгын хороодын
2018 оны 01 дүгээр сарын 09-ний өдөр /Мягмар гараг/-ийн
хамтарсан хуралдааны гар тэмдэглэл
 
Төрийн байгуулалтын байнгын хорооны дарга Д.Лүндээжанцан ирц, хэлэлцэх асуудлын дарааллыг танилцуулж, хуралдааныг даргалав.
 
Хамтарсан хуралдаанд ирвэл зохих Төрийн байгуулалтын болон Хууль зүйн байнгын хорооны 34 гишүүнээс 18 гишүүн ирж, 52.9 хувийн ирцтэйгээр хуралдаан 14 цаг 30 минутад Төрийн ордны “Жанжин Д.Сүхбаатар” танхимд эхлэв.
 
Чөлөөтэй: С.Бямбацогт, О.Батнасан, Ц.Гарамжав, Ж.Мөнхбат, Х.Нямбаатар, О.Содбилэг, Н.Учрал, Д.Хаянхярваа, Ж.Эрдэнэбат; 
Тасалсан: Б.Жавхлан, Г.Занданшатар, Б.Наранхүү, Д.Сумъяабазар, Ц.Нямдорж, М.Энхболд.
 
Нэг. Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Я.Санжмятав, Н.Энхболд, Д.Сарангэрэл нарын гишүүд 2017.12.12-ны өдөр өргөн мэдүүлсэн, эцсийн  хэлэлцүүлэг/
 


Хэлэлцэж буй асуудалтай холбогдуулан Улсын дээд шүүхийн шүүгч Д.Эрдэнэбалсүрэн, Цагаатгах ажлыг удирдан зохион байгуулах улсын комиссын Нарийн бичгийн дарга П.Нарандалай, мөн комиссын Захиргаа, шинжилгээний албаны дарга Д.Ууганбаатар, Улсын Ерөнхий прокурорын газрын хяналтын прокурор Ц.Батцэнгэл, Тагнуулын ерөнхий газрын Мөрдөн шалгах хэлтсийн дарга, хурандаа О.Бархасбадь, Тагнуулын ерөнхий газрын тусгай архивын дарга, дэд хурандаа Д.Авирмэд, Тагнуулын ерөнхий газрын цагаатгал хариуцсан ажилтан, хошууч Б.Энхмаа, Тагнуулын ерөнхий газрын архивын мэргэжилтэн н.Отгонцэцэг нар оролцов. 
 

Хуралдаанд Хууль зүйн байнгын хорооны ажлын албаны ахлах зөвлөх Б.Баасандорж, зөвлөх Б.Баярмаа, Б.Хонгорзул, референт П.Хулан, Төрийн байгуулалтын байнгын хорооны зөвлөх Б.Батдэлгэр, референт О.Нарантуяа нар байлцав. 
 

Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төслийг эцсийн  хэлэлцүүлэгт бэлтгэсэн талаархи ажлын хэсгийн танилцуулгыг Улсын Их Хурлын гишүүн Л.Мөнхбаатар танилцуулав.
 

Танилцуулгатай холбогдуулан Улсын Их Хурлын гишүүн Ж.Батзандангийн тавьсан асуултад Улсын Их Хурлын гишүүн Я.Санжмятав, Цагаатгах ажлыг удирдан зохион байгуулах улсын комиссын Захиргаа, шинжилгээний албаны дарга Д.Ууганбаатар нар хариулж, тайлбар хийв. 
 

Д.Лүндээжанцан: - Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төслийг чуулганы нэгдсэн хуралдаанд танилцуулж батлуулах нь зүйтэй гэсэн санал хураалт явуулъя. 
 

Зөвшөөрсөн: 
18

Татгалзсан: 

0

Бүгд: 


18

100 хувийн саналаар дэмжигдлээ. 
 
Байнгын хорооноос гарах санал, дүгнэлтийг Улсын Их Хурлын гишүүн Л.Мөнхбаатар Улсын Их Хурлын чуулганы нэгдсэн хуралдаанд танилцуулахаар тогтов.

Хамтарсан хуралдаан 20 минут үргэлжилж, ирвэл зохих 34 гишүүнээс 18 гишүүн ирж, 52.9 хувийн ирцтэйгээр 14 цаг 50 минутад өндөрлөв. 

МОНГОЛ УЛСЫН ИХ ХУРЛЫН 
2017 ОНЫ НАМРЫН ЭЭЛЖИТ ЧУУЛГАНЫ  
ТӨРИЙН БАЙГУУЛАЛТЫН БОЛОН ХУУЛЬ ЗҮЙН БАЙНГЫН ХОРООДЫН 
2018 ОНЫ 01 ДҮГЭЭР САРЫН 09-НИЙ ӨДӨР /МЯГМАР ГАРАГ/-ИЙН ХАМТАРСАН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ
 

Хуралдаан 14 цаг 30 минутад эхлэв.
 

Д.Лүндээжанцан: - Төрийн байгуулалтын болон Хууль зүйн байнгын хорооны 2018 оны 01 дүгээр сарын 09-ний өдрийн хуралдаан болох гэж байна. Хуралдааны ирц 52.9 хувьтай. Байнгын хорооны ирц бүрдсэн тул Төрийн байгуулалтын болон Хууль зүйн байнгын хорооны 2018 оны 01 дүгээр сарын 09-ний өдрийн хамтарсан хуралдаан нээснийг мэдэгдье. 
 

Хэлэлцэх асуудлыг танилцуулъя. Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төсөл. Улсын Их Хурлын гишүүн Я.Санжмятав, Нямаагийн Энхболд, Д.Сарангэрэл нарын гишүүд 2017 оны 12 сарын 12-ны өдөр өргөн мэдүүлсэн төсөл байгаа. 
 

Эцсийн хэлэлцүүлгийг явуулна. Хэлэлцэх асуудлаар саналтай гишүүн байна уу? Алга байна.
 

Саналтай гишүүн байхгүй бол хэлэлцэх асуудлаа баталъя. Санал хураалт явуулдаг юм билээ шүү дээ. Тийм ээ. Хэлэлцэх асуудлаа баталъя гэсэн санал хураалт явуулъя. Алхаа тогшчиход болох юм уу? Тэгвэл хэлэлцэх асуудлаа баталлаа. Яах вэ хэлэлцэх асуудлаа баталж байна. 
 

Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төслийн эцсийн хэлэлцүүлгийг хийе. Төслийг эцсийн хэлэлцүүлэгт бэлтгэсэн талаархи танилцуулгыг Улсын Их Хурлын гишүүн Л.Мөнхбаатар танилцуулна. 
 

Л.Мөнхбаатар: - Байнгын хорооны гишүүдийнхээ амрыг эрье. Байнгын хорооны дарга, эрхэм гишүүд ээ. 
 

Монгол Улсын Их Хурлын гишүүн Я.Санжмятав, Д.Сарангэрэл, Н.Энхболд нараас 2017 оны 9 дүгээр сарын 7-ны өдөр Улсын Их Хуралд өргөн мэдүүлсэн Улс төрийн хилс хэрэгт хэлмэгдэгчдийг цагаатгах, тэдэд нөхөх олговор олгох тухай хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг Улсын Их Хурал 2018 оны 01 дүгээр сарын 05-ны өдрийн нэгдсэн хуралдаанаар хэлэлцэж эцсийн хэлэлцүүлэгт бэлтгүүлэхээр Төрийн байгуулалтын болон Хууль зүйн байнгын хороонд шилжүүлсэн билээ. 
 

Байнгын хороодоос байгуулагдсан ажлын хэсэг Улсын Их Хурлын чуулганы хуралдааны дэгийн тухай хуульд заасан журмын дагуу төслийн агуулга, зарчмыг алдагдуулахгүйгээр үг хэллэг, дэс дараалал, бүтцийн шинжтэй засварыг хийж төсөлд тусгасан бөгөөд нэгдсэн хуралдааны анхны хэлэлцүүлгээр олонхийн дэмжлэг авсан саналуудыг төсөлд нэмж тусган Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төслийн эцсийн хувилбарыг бэлтгэн Та бүхэнд тараасан болно. 
 

Байнгын хорооны эрхэм гишүүд ээ, 
 

Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төслийн эцсийн хувилбарын төсөл, эцсийн хэлэлцүүлэгт бэлтгэсэн тухай танилцуулгыг хэлэлцэн шийдвэрлэж өгөхийг Та бүхнээс хүсье. 
 

Д.Лүндээжанцан: - Л.Мөнхбаатар гишүүнд баярлалаа. Одоо энэ хэлэлцэж байгаа асуудлаар хамтарсан хуралдаанд оролцож байгаа хүмүүсийг танилцуулъя. Д.Эрдэнэбалсүрэн Улсын Дээд шүүхийн шүүгч, П.Нарандалай, Цагаатгах ажлыг удирдан зохион байгуулах улсын комиссын нарийн бичгийн дарга, Д.Ууганбаатар мөн комиссын Захиргаа, шинжилгээний албаны дарга, Ц.Батцэнгэл Улсын Ерөнхий прокурорын газрын хяналтын прокурор, О.Бархасбадь Тагнуулын ерөнхий газрын Мөрдөн шалгах хэлтсийн дарга, Д.Авирмэд Тагнуулын ерөнхий газрын тусгай архивын дарга, Б.Энхмаа Тагнуулын ерөнхий газрын цагаатгал хариуцсан ажилтан, н.Отгонцэцэг Тагнуулын ерөнхий газрын архивын мэргэжилтэн гэсэн ийм хүмүүс оролцож байна. 
 

Хэлэлцэж байгаатай асуудалтай холбогдуулан төслийг эцсийн хэлэлцүүлэгт бэлтгэсэн танилцуулгатай холбогдуулан асуух асуулттай гишүүд байна уу? За нэг хүн байна. Ж.Батзандан гишүүн. 
 

Ж.Батзандан: - Энэ төслийг бол дэмжиж байгаа. Тэгэхээр 400 гаруй хэлмэгдсэн хүмүүсийн үр хүүхдүүд 400 гаруй хүн байгаа. Одоо амьд сэрүүн байгаа. Улс төрийн хэлмэгдэгсэд, хэлмэгдсэн хүмүүс энэ хуулийн төсөлд хамаарч байгаа хүмүүс бол 1930-аад онд амиа алдсан хүмүүс. Дээрээс нь одоо хорих ялаар шийтгэгдэж байсан хүмүүс байгаа. 
 

Тэгэхээр энэ хууль батлагдсаны дараа ямар нэгэн гажуудал, завхрал, гомдол гаргуулахгүйгээр хуулийг нэг мөр ягштал биелүүлээрэй гэдгийг хэлмээр байна. 
 

Хууль хэлэлцүүлгийн явцад бас хүмүүс, зарим хүмүүс буруугаар ойлгоод байх шиг байна. Хэлмэгдсэн хүмүүсийн ач гуч нарт бол энэ хууль үйлчлэхгүй шүү дээ. Тийм учраас үүнийг бас зөвөөр ойлгуулаарай. Ойлголт буруу яваад байх шиг байна гэж. 
 

Дээрээс нь энэ хэлмэгдэгсдийн асуудал хариуцсан байгууллагууд, Тагнуулын байгууллагад хандаж хэлэхэд 1920, 1930-аад онд Монгол Улсын төрийн өндөр албан тушаал хашиж байсан олон улс төрийн хүмүүс, хар хүмүүс, төрийн хар хүмүүс Оросод цаазлагдсан байгаа. Тэр хүмүүсийн оршуулга, шарилыг Монгол нутагт нь авчирч хүндэтгэлтэйгээр оршуулмаар байна. 
 
Олон хүмүүс Дорнодын НАХЯамны байранд, Архангайн НАХЯамны хашаанд, Шархад, Сонгинын аманд амь насаа алдсан, буудуулсан шүү дээ. 1930-аад онд. 
 

Өнөөдөр ч тэр хүмүүсийн гар нь гавтай, хүний ёсоор оршуулагдаагүй байгаа. Энэ ажлуудыг одоо эрчимтэй зохион байгуулж дуусгамаар байна. Хэлмэгдсэн хүмүүс, 10 гаруй мянган хүн гэр бүлээс нь цагаатгах өргөдөл гараагүй учраас цагаатгагдаагүй байгаа, нэхэмжлэл гараагүй учраас энэ цагаатгах процесс нь бас яваагүй байгаа гэж мэдээлэл ирээд байх юм. Энэ үнэн үү. Эсвэл цагаатгачихсан хэрнээ гэр бүлийнх нь хүмүүс ач гуч нар дээр уулзаагүй, холбогдоогүй байна гэсэн үг үү? 
 

Дээрээс нь орчин үеийн хэлмэгдүүлэлтийн асуудал дээр тагнуулын байгууллага онцгой анхаараарай. Орчин үед хууль, хяналтын байгууллага мафийн хэлбэрт шилжиж хэлмэгдүүлэлт явуулдаг болсон байгаа. Энэ тагнуулын байгууллага, ялангуяа энэ хууль, хяналтын байгууллага энэ дээр онцгой анхаараарай. Хэлмэгдэл XX зуунд биш XXI зуунд бас хэлмэгдүүлэлт гарч байгааг олон хүн хэлж байгаа. Тийм учраас Та бүхэн бас энэ дээр онцгой анхаарал хандуулаарай. Улс төрийн хэлмэгдүүлэлт гэдэг бол том аюул. Энэ аюул дахин давтагдах ёсгүй гэдэг дээр Та бүхэн бас анхаарал хандуулж шаардлагатай мэдээлэл, бодлого байвал бидэнд бас танилцуулж байгаарай гэж хүсэх байна даа. 
 

Д.Лүндээжанцан: - Ж.Батзандан гишүүний асуултад ажлын хэсгээс хариулах хүн байна уу? Тэр 10 гаруй мянган хүний хавтаст хэрэг байж байгаа. Цагаатгагдаагүй. Ар талаас нь нэхэмжлэл энэ тэр гараагүй учраас, өргөдөл гараагүй учраас ийм юм болоод байна уу гэсэн асуулт байна. 
 

Дээр нь Оросын нутагт цаазлагдсан, гадаадад цаазлагдсан төрийн зүтгэлтнүүдийн шарилыг авчирч оршуулахтай холбоотой асуудал байна. 
 

Гуравт нь, энд байгаа олноор хэлмэгдсэн газруудын хүмүүсийг одоо оршуулж дурсгалын зүйлүүд болгож одоо хөшөө дурсгал босгосон юм байна уу гэсэн асуултууд байна. Хамбын овооны юун дээр бол нэг суварга босгосон байх. Тийм үү. Юугаар нь. Тийм. 
 

Ингээд хэн, хэддүгээр микрофон байна. Ажлын хэсэг. 1 дүгээр микрофон. 
 

Д.Ууганбаатар: - Та бүхний өдрийн амгаланг айлтгая. Цагаатгах ажлыг удирдан зохион байгуулах улсын комиссын албаны дарга Д.Ууганбаатар байна. 
 

Ж.Батзандан гишүүний асуусан асуултад манай цагаатгалын комиссын ажлын албатай хамааралтай хамаарах асуудлаар нь би хариулт өгье. 
 

Сая гишүүний асуултад тэр 10 гаруй мянган хүнийг цагаатгагдаагүй байна гэсэн. Энэ одоо ямар үндэслэл байна гэсэн ийм асуулт байлаа. Ер нь Тагнуулын ерөнхий газрын бүрэн бус мэдээгээр Монгол Улсад улс төрийн хэлмэгдүүлэлтэд 36 мянга орчим хүнийг хэлмэгдүүлсэн гэсэн ийм тоо баримт байгаа юм. Үүнээс одоогийн байдлаар 31 мянга 220 хүнийг нь цагаатгачихаад байж байгаа. 
 

Тэгэхээр цаана нь бол 5 мянга орчим хүний асуудал байгаа юм. Энэ цагаатгагдаагүй хүмүүсийн энэ тоо бол юутай холбоотой вэ гэхээр тухайн хүний хэрэг материал нь олддоггүй. Олдсон ч гэсэн зарим тодорхой зүйлүүдийг нь одоо Тагнуулын тухайн үеийн яллаж байсан тэр шүүхийн зүйлчлэлтэй холбоотойгоор нь үүнийг бол зайлшгүй нарийвчлан шалгаж эцсийн байдлаар тодруулах шаардлагатай байдаг учраас энэ тоонууд бол ингээд хүлээгдээд байж байгаа. 
 

Тэр 10 гаруй мянган хүн гэдгийг бол юу гэж ойлгож байгаа вэ гэхээр нөхөн олговор авсан 10 мянга 800 орчим хүний асуудал байгаа юм. Энэ дээр бол 10 гаруй мянган хүн нөхөх олговроо, өөрөөр хэлбэл цагаатгасан хэдий боловч нөхөх олговроо нэхэмжлэгдээгүй байна гэдэг байдлаар яригдаж байгаа. Үүнийг бас гишүүн ярьсан юм болов уу гэсэн ийм бодолтой байна. 
 

Хоёр дахь нь болохоороо тэр Оросын Холбооны Улсад цаазлагдсан хүмүүстэй холбоотой асуудал. Энэ асуудал дээр болохоороо өмнө нь одоо хоёр улсын төрийн тэргүүнүүдийн харилцан айлчлал хийх хүрээнд, Н.Энхболд даргыг комиссын даргаар ажиллаж байх үед энэ асуудал мөн яригдаж байсан. 
 

Одоогийн байдлаар бол Оросын Холбооны Улсад байгаа Элчин сайдын яамны харьяалалд тэр тухайн Москва хотын ойролцоо байдаг, тухайн үед Оросын Холбооны Улсад хэлмэгдсэн хүмүүсийн одоо цаазаар авагдсан байх магадлалтай гэсэн тэр газрыг тогтоогоод дурсгалын цогцолбор юмнууд босгосон. Эзэмшил юмнуудыг нь бол Үндэсний аюулгүй байдлын зөвлөмжийн дагуу Оросын Холбооны Улс дахь Монгол Улсын Элчин сайдын яаманд шилжүүлээд өгсөн ингээд ажиллаж байгаа. 
 

Энд шилжүүлж ирж авчрах, хүн ёсоор нь оршуулахын тухайд гэх юм бол яг энэ ажиллагаа бол албан ёсоор ингэж хийгдсэн зүйл бол байхгүй. Зүгээр тухайн үед тэр хэргийг мөрдөн шалгаж байх үед хавтас хэрэгт авагдсан материал юмнуудыг бол зарим хүмүүсийн материалыг манай улсад шилжүүлээд өгсөн ийм байдалтай л байж байгаа. 
 

Д.Лүндээжанцан: - Ж.Батзандан гишүүн. 1 минут. 
 

Ж.Батзандан: - Баянзүрх дүүргийн Шархад орчимд маш олон лам нар амь насаа алдсан, хэлмэгдсэн, буудуулсан гэдэг мэдээлэл байдаг. Шархад гэдэг маань лам нарынхаа өмсөж байсан хувцсаар нэрлэгдсэн юм уу даа гэж хууччуул хэлдэг байгаа. 
 

Сонгинын ам. Дээрээс нь энэ Дорнодод. Ер нь зүүн зүгийн хүмүүсийг Дорнодод аваачиж Дорнодын НАХЯамны харьяа байгууллага нь хэлмэгдүүлсэн юм даа. Архангайн энэ НАХЯам гээд маш хүнд байгууллагууд байгаа. Энэ дээр тийм дурсгалын багана, хөшөө босгох, тэр ажлуудыг судлах ажил хиймээр санагддаг юм. Зөвхөн одоо хэлмэгдэгсдийн дурсгалыг хүндэтгэхэд ордны зүүн талд, баруун талд зогсдог биш. Тэр хэлмэгдүүлэлт болсон, харгислал үйлдсэн газар болгон дээр нь очиж энэ хэлмэгдүүлэлтийн асуудлыг ярьдаг. Хүндэтгэл үзүүлдэг болмоор байгаа юм. 
 

Д.Лүндээжанцан: - Я.Санжмятав дарга. Комиссын цагаатгах ажлыг удирдан зохион байгуулах комиссын дарга. Хууль санаачлагч. 
 

Я.Санжмятав: - Баярлалаа. Ж.Батзандан гишүүний асуултад хариулъя. Хуулийн төслийг дэмжиж байгаад бас талархаж байна. 
 

Хийж хэрэгжүүлэх олон ажлууд байгаа. Тантай бас санал нэг байгаа. Эдийн засгийн бололцоо хүндрэлүүд гэдгээр бид орхигдуулаад хэлмэгдэж байсан энэ хэлмэгдүүлэлттэй холбогдолтой энэ асуудлыг цэгцлэх асуудлаар бас төдийлөн их сүүлийн жилүүдэд бас анхаарал хандуулж хараахан бас чадаагүй. 
 

Одоо бид бол Оросын Холбооны Улс руу бас саналуудаа явуулсан. Оросын Холбооны Улсын архивт байгаа нэлээн олон материалууд бий. Энэ чиглэлээр өмнө нь одоо Цагаатгах ажлыг удирдан зохион байгуулах комиссын даргаар ажиллаж байсан Нямаагийн Энхболд гуай, Д.Лүндээжанцан гуай бид нар нэлээн зөвлөлдсөн. Р.Гончигдорж дарга анхнаас нь ажилд оролцож байсан. 
 

Хуучин ажиллаж байсан туршлага, тэгээд холбоо, өмнө нь таньдаг мэддэг улсуудтайгаа холбогдуулаад төрийн чиглэлийн бас үүргийн дагуу бол бид нар ирэх жилээс энэ Оросын Холбооны Улсад тодорхой ажлын, мэргэжлийн тэгээд шинжээч, судлаачдыг оролцуулаад эхний ээлжинд архивыг Монгол руу татах, хуулбарлан авчрах. Тэгээд түүндээ дүн шинжилгээ хийх энэ ажлыг бол 2018 онд багтааж хийнэ. Энд бол нэг их төдийлөн их бас зардал мөнгө гарахгүй. Томилолттой холбогдолтой энэ асуудлаа шийдэхээр бид төлөвлөж байна. 
 

Энэ хэлмэгдүүлэлтийг явуулахад бас нэлээн олон төрийн тусгай албаны улсуудыг үүрэг чиглэл өгч одоо гүйцэтгүүлээд. Энэний дараагаар бас тэр үүрэг гүйцэтгэсэн улсууд маань бас хэлмэгдсэн ийм зүйл бий. Тэр нь нэг хэсэг нь Монголдоо, нэг хэсэг нь бас өөр оронд. Тэгээд үүнтэй холбогдолтой тэр ёс бусаар оршуулсан, гав гинжтэйгээ магадгүй байж магадгүй гэсэн. Ярьж байна. Тэгээд л одоо буудан хороосон асуудал, цаазлагдсан асуудал бол хүндрэлтэй байгаа. 
 

Тэгээд энэ чиглэлийн асуудлууд руу орохын тулд бас бид энэ хууль батлагдсаны дараа саналуудаа Та бүхэнтэй ярьж Засгийн газар холбогдох газрууд дээр тавьж байж нэр мөр бас гадна байгаа хэлмэгдсэн хүмүүсийнхээ цогцсыг эх орондоо авчрах, оршуулах. Монголдоо байж байгаа энэ Шархад, Сонгинохайрхан дүүрэг дээр байгаа дээр Сонгинохайрхан дүүрэгт нэг суварга хөшөө юм босгосон. Тэгээд ингээд зогсож болохгүй. 
 

Бас ч гэж Ерөнхийлөгчийн Тамгын газраас, тэр дундаа энэ н.Хулан зөвлөх бас ажлын хэсэг ажиллуулаад өмнөх цаазлагдаж байсан хүмүүсийн газар юмыг заалгаад. Бас лам нар. За тодорхой баримттай 2 ч газар дээр бас үйлдлүүд, оролдлогууд бид нар хийсэн. Хараахан яг тэр хэсэг дээр бөөнөөрөө байна гэдэг газраа бол бид бас олж хараахан чадаагүй нэг ийм алхмууд байна. Алхам алхмаар урагш нь явуулаад бас ажиллаж байхдаа энэ нэг ажлуудыг чадвал дуусгаад, чадахгүй бол эхлэлүүдийг тавиад цааш нь үргэлжлүүлэх бололцоог бүрдүүлэхийн төлөө би бас төрийн хүний хувьд, олон жил бас төрд ажилласан хүний хувьд бол хариуцлага, ажил хүлээж байгаа хүний хувьд анхаарч ажиллана гэдгээ бас Ж.Батзандан гишүүндээ хэлье. Тэгээд олон олон ажлууд байгаа. Энэ рүү орно. 
 

Яг энэ одоо хоёр жилээр сунгаж байгаа энэ хооронд бол 400 орчим хүний өргөдлийг дахин аваад тэгээд одоо 2020 оны 12 дугаар сарын 31-нд дуусах хэдий ч үргэлжилсэн ажлууд нь ахиад нэг жил, хоёр жил үргэлжлэхийг үгүйсгэхгүй ийм л зүйл. 
 

Энэ хүрээндээ бодитой хэд хэдэн алхмуудыг хийх чиглэлээр ажлын хэсэг дээр ярьж ажлын хэсэг дээр л энэ хуулиа баталж гаргая. Үлдсэн асуудлыг нь цагаатгах ажлыг зохион байгуулах комисс ажиллаад саналуудаа Засгийн газар, Их Хурал руу бас оруулж шийдье гэсэн нэг ийм чиглэлтэй явж байгаа. Бид одоо бас анхаарлаа хандуулж холбогдох шүүх, хяналтын байгууллага, прокуроруудтай, тагнуулын байгууллагуудтайгаа хамтран ажиллаж. Гол юм бол ирэх жил гэхэд бол нэлээн олон архивын материалуудыг бас авчиръя. Харьцангуй асуудлууд зөөлөрсөн энэ цаг хугацаанд бид бас энэ асуудлаа цэгцэлж байгаа энэ үедээ энэ бол ганцхан Монголын асуудал биш бүхэлдээ Монголын түүхийг. За бас хоёр орны ах дүүгийн энэ асуудалтай холбогдолтой энэ зүйлийг бас цэгцлэхэд аль алиных нь бас үүрэг роль байх ёстой гэдэг үүднээс…/минут дуусав/
 

Д.Лүндээжанцан: - Хариултаа авсан байх. Одоо ингээд асуулт хариулт явуулж дууслаа. Одоо санал хураалт явуулъя. 
 

Улс төрийн хилс хэрэгт хэлмэгдэгчдийг цагаатгах, тэдэнд нөхөх олговор олгох тухай хуульд нэмэлт, өөрчлөлт оруулах тухай хуулийн төслийг чуулганы нэгдсэн хуралдаанд танилцуулж батлуулахыг дэмжье гэсэн томъёоллоор санал хураалт явуулъя. 
 

Санал хураалтад 18 гишүүн оролцож, 100 хувийн саналаар эцсийн хэлэлцүүлэгт оруулахыг дэмжлээ. 
 

Байнгын хорооны хамтарсан танилцуулгыг Л.Мөнхбаатар гишүүн хийе. Томиллоо. 
 

Төрийн байгуулалтын болон Хууль зүйн байнгын хорооны энэ өдрийн хамтарсан хуралдаанаар хэлэлцэх асуудал дууслаа. Дараа нь Хууль зүйн байнгын хороо үргэлжилж хуралдах юм байна. 
 

Нэг зүйлийг Төрийн байгуулалтын хорооны зүгээс хэлэхэд маргааш 14.00 цагаас “Г” зааланд энэ Улсын Бага Хурлын гишүүд 1992-1996 онд ажилласан улсын анхны Их Хурлын гишүүд одоо Их Хурлын хуралдааны дэг, туршлага, сургамж гэсэн ийм ярилцлага зохион байгуулах юм. 
 

Энэ ярилцлагад бол манай Төрийн байгуулалтын байнгын хорооны гишүүд одоо оролцох ёстой гэдгийг Та бүхэндээ одоо зарлан мэдэгдэж байна.
 

Улсын Бага Хурлын үед хуулийг яаж хэлэлцдэг байв. Үндсэн хуулийн хавсралт хуульд заасан хуулиудыг Бага Хурлын үед яаж хэрхэн гаргав. Дараа нь 1992-1996 онд Үндсэн хуулийг амилуулах чиглэлээр эрх зүйн шинэчлэлийн үндсийг яаж тавив. Тэр үедээ хуулийг яаж зүйл, хэсгээр нь хэлэлцдэг байв. Ирц ямар байдаг байв гэх мэтчилэнгээр. Тэгээд цаашдаа энэ одоогийн байгаа бидний дэгээр бол одоо бас цаашид харж үзэх, боловсронгуй болгох зүйл бас бага сага бий. Ийм учраас энэ асуудлаар харилцан үе үеийн парламентын гишүүд харилцан туршлага солилцох ярилцлага хийх юм гэдгийг бол одоо зарлаж байна. 
 

Ингээд хамтарсан хуралдаан дууслаа. Ш.Раднаасэд даргад шилжүүлье. 
 


Хамтарсан хуралдаан 20 минут үргэлжилж, 14 цаг 50 минутад өндөрлөв.
 


Дууны бичлэгээс буулгасан:

